
nAmaratnAkhyastotram

નામરત્નાખ્યસ્તોત્રમ્

યન્નામાર્કોદયાત્પાપધ્વાન્તરાશિઃ પ્રશામ્યતિ ।
વિકસન્તિ હૃદઞ્જાનિ તન્નામાનિ સદાઽઽશ્રયે॥ ૧॥
આનુષ્ટુભમિહ ચ્છન્દ ઋષિરગ્નિકુમારજઃ ।
સર્વશક્તિસમાયુક્તો દેવઃ શ્રીવલ્લભાત્મજઃ॥ ૨॥
વિનિયોગઃ સમસ્તેષ્ટસિદ્ધ્યર્થે વિનિરૂપિતઃ ।
શ્રીવિઠ્ઠલઃ કૃપાસિન્ધુર્ભક્તવશ્યોઽતિસુન્દરઃ॥ ૩॥
કૃષ્ણલીલારસાવિષ્ટઃ શ્રીમાન્વલ્લભનન્દનઃ ।
દુર્દૃશ્યો ભક્તસન્દૃશ્યો ભક્તિગમ્યો ભયાપહઃ॥ ૪॥
અનન્યભક્તહૃદયો દીનાનાથૈકસંશ્રયઃ ।
રાજીવલોચનો રાસલીલારસમહોદધિઃ॥ ૫॥
ધર્મસેતુર્ભક્તિસેતુઃ સુખસેવ્યો વ્રજેશ્વરઃ ।
ભક્તશોકાપહઃ શાન્તઃ સર્વજ્ઞઃ સર્વકામદઃ॥ ૬॥
રુક્યિણીરમણઃ શ્રીશો ભક્તરત્નપરીક્ષકઃ ।
ભક્તરક્ષૈકદક્ષઃ શ્રીકૃષ્ણભક્તિપ્રવર્તકઃ॥ ૭॥
મહાસુરતિરસ્કર્તા સર્વશાસ્ત્રવિદગ્રણીઃ ।
કર્મજાડ્યભિદુષ્ણાંશુર્ભક્તનેત્રસુધાકરઃ॥ ૮॥
મહાલક્ષ્મીગર્ભરત્નં કૃષ્ણવર્ત્મસમુદ્ભવઃ ।
ભક્તચિન્તામણિર્ભક્તિકલ્પદ્રુમનવાઙ્કુરઃ ॥ ૯॥
શ્રીગોકુલકૃતાવાસઃ કાલિન્દીપુલિનપ્રિયઃ ।
ગોવર્ધનાગમરતઃ પ્રિયવૃન્દાવનાચલઃ॥ ૧૦॥
ગોવર્ધનાદ્રિમખકૃન્મહેન્દ્રમદભિત્પ્રિયઃ ।
કૃષ્ણલીલૈકસર્વસ્વઃ શ્રીભાગવતભાવવિત્॥ ૧૧॥

નામરત્નાખ્યસ્તોત્રમ્

પિતૃપ્રવર્તિતપથપ્રચારસુવિચારકઃ   ।
વ્રજેશ્વરપ્રીતિકર્તા તન્નિમન્ત્રણભોજનઃ॥ ૧૨॥
બાલલીલાદિસુપ્રીતો ગોપીસમ્બન્ધિસત્કથઃ ।
અતિગમ્ભીરતાત્પર્યઃ કથનીયગુણાકરઃ॥ ૧૩॥
પિતૃવંશોદધિવિભુઃ સ્વાનુરૂપસુતપ્રસૂઃ ।
દિક્ચક્રવર્તી સત્કીર્તિર્મહોજ્જ્વલચરિત્રવાન્  ॥ ૧૪॥
અનેકક્ષિતિપશ્રેણીમૂર્ધાઽઽસિક્તપદામ્બુજઃ ।
વિપ્રદારિદ્ર્યદાવાગ્નિર્ભૂદેવાગ્નિપ્રપૂજકઃ॥ ૧૫॥
ગોબ્રાહ્યણપ્રાણરક્ષાપરઃ સત્યપરાયણઃ ।
પ્રિયશ્રુતિપથઃ શશ્વન્મહામખકરઃ પ્રભુઃ॥ ૧૬॥
કૃષ્ણાનુગ્રહસંલભ્યો મહાપતિતપાવનઃ ।
અનેકમાર્ગસઙ્ક્લિષ્ટજીવસ્વાસ્થ્યપ્રદો  મહાન્॥ ૧૭॥
નાનાભ્રમનિરાકર્તા ભક્તાજ્ઞાનભિદુત્તમઃ ।
મહાપુરુષસત્ખ્યાતિર્મહાપુરુષવિગ્રહઃ॥ ૧૮॥
દર્શનીયતમો વાગ્મી માયાવાદનિરાસકૃત્ ।
સદા પ્રસન્નવદનો મુગ્ધસ્થિતમુખામ્બુજઃ॥ ૧૯॥
પ્રેમાર્દ્રદૃગ્વિશાલાક્ષઃ ક્ષિતિમણ્ડલમણ્ડનઃ ।
ત્રિજગદ્વ્યાપિસત્કીર્તિર્ધવલીકૃતમેચકઃ  ॥ ૨૦॥
વાક્સુધાઽઽકૃષ્ટભક્તાન્તઃકરણઃ શત્રુતાપનઃ ।
ભક્તસમ્પ્રાર્થિતકરો   દાસદાસીપ્સિતપ્રદઃ॥ ૨૧॥
અચિન્ત્યમહિમાઽમેયો વિસ્મયાસ્પદવિગ્રહઃ ।
ભક્તક્લેશાસહઃ સર્વસહો ભક્તકૃતે વશઃ॥ ૨૨॥
આચાર્યરત્નં સર્વાનુગ્રહકૃન્મન્ત્રવિત્તમઃ ।
સર્વસ્વદાનકુશલો ગીતસઙ્ગીતસાગરઃ ॥ ૨૩॥
ગોવર્ધનાચલસખો ગોપગોગોપિકાપ્રિયઃ ।
ચિન્તિતજ્ઞો મહાબુદ્ધિર્જગદ્વન્દ્યપદામ્બુજઃ॥ ૨૪॥
જગદાશ્ચર્યરસકૃત્ સદા કૃષ્ણકથાપ્રિયઃ ।
સુખોદર્કકૃતિઃ  સર્વસન્દેહચ્છેદદક્ષિણઃ॥ ૨૫॥

સ્વપક્ષરક્ષણે દક્ષઃ પ્રતિપક્ષભયઙ્કરઃ ।
ગોપિકાવિરહાવિષ્ટઃ કૃષ્ણાત્મા સ્વસમર્પકઃ॥ ૨૬॥
નિવેદિભક્તસર્વસ્વશરણાધ્વપ્રદર્શકઃ ।
શ્રીકૃષ્ણાનુગૃહીતૈકપ્રાર્થનીયપદામ્બુજઃ॥ ૨૭॥
ઇમાનિ નામરત્નાનિ શ્રીવિઠ્ઠલપદામ્બુજમ્ ।
ધ્યાત્વા તદેકશરણો યઃ પઠેત્સ હરિં  લભેત્॥ ૨૮॥
યદ્યન્મનસ્યભિધ્યાયેત્તત્તદાપ્નોત્યસંશયમ્ ।
નાનારત્નાભિધભિદં સ્તોત્રં યઃ પ્રપઠેત્સુધીઃ॥ ૨૯॥
તદીયત્વં ગૃહાણાશુ પ્રાર્થ્યમેતન્મમ પ્રભો ।
શ્રીવિઠ્ઠલપદામ્ભોજમકરન્દજુષોઽનિશમ્ ॥ ૩૦॥
ઇતિ શ્રીરઘુનાથજીવિરચિતનામરત્નાખ્યં સ્તોત્રં સમાપ્તમ્ ।

